
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti menggunakan telefon dan berbual-bual. Tumpukan perhatian pada khutbah yang
akan disampaikan, mudah-mudahan kita semua mendapat hidayah dan taufiq dari Allah
SWT.

Khutbah pada hari ini bertajuk: “Permata Yang Berharga”.

Sebelum itu, khatib ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu, serta saling berpesan antara satu
sama lain dalam usaha menyeru melakukan kebaikan dan memberi peringatan dalam
mencegah sebarang bentuk kemungkaran. Demi keharmonian negara tercinta ini, khatib
juga ingin berpesan kepada seluruh umat Islam, agar sentiasa berhati-hati dengan setiap
pertuturan dan tindakan yang boleh menjerumuskan diri sendiri dan orang lain ke lembah
dosa, kekufuran dan kefasigan. Janganlah kita memperalatkan agama Islam dan
memfitnah antara satu sama lain demi mencapai kepentingan sendiri lebih-lebih lagi
dalam menghadapi kepelbagaian pandangan dan pendapat yang ada di negara kita.

Ingatlah firman Allah SWT dalam Surah al-Israa’ayat 36:

Maksudnya: “Dan janganlah engkau mengikut apa-apa yang engkau tidak mempunyai
pengetahuan mengenainya; sesungguhnya pendengaran dan penglihatan serta hati,

semua anggota itu tetap akan ditanya tentang apa yang dilakukannya”.

SIDANG JEMAAH YANG DIRAHMATI ALLAH,

Akidah Islam yang suci bersumberkan al-Quran dan hadis Rasulullah SAW.
Kedudukannya sangat tinggi dan agung dalam Islam. Kedudukannya diumpamakan
seperti asas bagi sesebuah bangunan, atau akar tunjang bagi sesebuah pohon. Allah

SWT berfirman dalam Surah Ibrahim ayat 24:

Maksudnya: “Tidakkah engkau melihat (wahai Muhammad) bagaimana Allah
mengemukakan satu perbandingan, iaitu: kalimah yang baik adalah sebagai sebatang
pohon yang baik, yang pangkalnya (akar tunjangnya) tetap teguh, dan cabang pucuknya
menjulang ke langit’.

Akidah Islam yang dipegang oleh Ahli Sunnah wal Jamaah ini merupakan akidah yang
diajarkan oleh Rasulullah SAW menerusi wahyu-wahyu yang diterima dari Allah SWT. la
merupakan kesinambungan keimanan yang diterima oleh para nabi terdahulu. la diyakini

oleh para Sahabat dan orang-orang yang mengikuti mereka dengan baik. Mereka saling

menyampaikan antara mereka dan saling mewarisinya hingga ia sampai kepada zaman

kita ini dalam keadaan utuh.

SIDANG JEMAAH YANG DIRAHMATI ALLAH,

Kita melihat bahawa keadaan dunia hari ini semakin mencabar dan menakutkan. Lebih-
lebih lagi dengan semakin banyaknya tanda-tanda tentang hampirnya kiamat yang akan
membinasakan seluruh alam. Manusia semakin celaru menentukan pegangan hidup
mereka dengan cuba melahirkan agama baharu sebagai pegangan. Pelbagai anasir
songsang juga cuba disuntik bahkan telah berjaya memperdaya dan meresap masuk ke

dalam minda sebahagian umat Islam.

Inilah perkara yang sangat dibimbangkan oleh Rasulullah SAW dan baginda telah pun
mengisyaratkan tentang perihal ini yang pasti akan terjadi sebagaimana dinyatakan dalam
sebuah hadis bahawa Rasulullah SAW bersabda:

Maksudnya: “Aku wasiatkan kepada kamu untuk bertakwa kepada Allah, mendengar dan
taat (kepada penguasa) meskipun kamu diperintah oleh seorang budak Habasyi. Dan
sesungguhnya sesiapa antara kamu yang masih hidup sepeninggalanku nescaya dia
akan melihat perselisihan yang banyak. Maka wajib atas kamu untuk berpegang teguh
dengan sunnahku dan sunnah para khulafaur rasyidin yang mendapatkan petunjuk.
Gigitlah sunnah tersebut dengan gigi geraham kamu, dan hati-hatilah kamu dari perkara
yang diada-adakan, kerana setiap bidaah adalah sesat”. (Hadis riwayat Abu Dawud dan

al-Tirmidzi)

SIDANG JEMAAH YANG DIRAHMATI ALLAH,
Kita berkewajipan memastikan diri kita dan ahli keluarga kita berpegang teguh dengan
ajaran Islam dan akidah yang benar. Timbul pelbagai ajaran dan fahaman songsang

didorong oleh kejahilan dan ketamakan dalam mengaut keuntungan duniawi. Sasarannya

sudah pasti golongan muda. Tidak terkecuali anak-anak kita. Kepantasan dan kebebasan
media sosial pada hari ini menjadikan manusia semakin leka dan mudah terpengaruh.
Modus operandinya pula dibuat dalam pelbagai cara namun matlamatnya ialah
menyesatkan umat Islam dari ajaran Islam yang sebenar. Usaha mendepani isu-isu
akidah juga semakin mencabar dan memerlukan banyak komitmen dari kita semua.
Mereka menterjemahkan ajaran dengan mengikut selera dan nafsu sendiri. Sedangkan
Rasulullah SAW telah menyatakan dengan jelas bahawa sumber utama kita ialah al-

Quran dan sunnahnya.

Maksudnya: “Wahai sekalian manusia! Sesungguhnya aku telah tinggalkan buat kamu
(dua perkara) selagimana kamu berpegang teguh dengannya, maka kamu tidak akan
sesat selama-lamanya, iaitu Kitabullah dan sunnah Nabi-Nya”. (Hadis riwayat al-

Baihaqi)

Jika mahu belajar agama, carilah ulama-ulama benar yang diiktiraf dan diyakini kesahihan
iimunya. Janganlah sekadar membaca dan mendengar daripada sumber-sumber yang
diragui dan tidak disahkan oleh pihak berkuasa agama. Banyak kemudahan dan informasi
yang telah disediakan oleh pihak berkuasa agama untuk memudahkan orang ramai
mendapatkan sesuatu maklumat. Jika ada sebarang keraguan, maka bertanyalah kepada
pihak-pihak yang lebih berautoriti seperti pihak berkuasa agama negeri dan persekutuan

seperti Jabatan Mufti, Jabatan Agama Islam Negeri, dan JAKIM.

SIDANG JEMAAH YANG DIRAHMATI ALLAH,

Justeru, mengakhiri khutbah hari ini, khatib ingin membuat beberapa rumusan:

Pertama: Akidah Islam yang dipegang oleh Ahli Sunnah wal Jamaah ini merupakan
akidah yang diajarkan oleh Rasulullah SAW menerusi wahyu-wahyu yang diterima dari
Allah SWT. la diumpamakan seperti sebutir permata yang sangat berharga dan mesti
dipelihara dengan sebaiknya.

Kedua: Keadaan dunia hari ini memperlihatkan bermacam jenis ajaran dan fahaman

songsang yang cuba disuntik ke dalam jiwa umat Islam. Maka menjadi tanggungjawab

kita semua untuk memperkemaskan akidah dan syariat serta membantu dalam usaha
membanteras fahaman-fahaman songsang yang ada.

Ketiga: Tuntutlah ilmu agama dengan benar melalui cara yang benar dan daripada pihak
yang benar. Bertanyalah kepada pihak yang diiktiraf dan diyakini serta pihak berkuasa
agama negeri dan Persekutuan yang telah dipertanggungjawabkan bagi urusan agama

Islam.

Perhatikanlah peringatan dari Allah SWT dari Surah al-A’raaf ayat 179:

Maksudnya: “Dan sesungguhnya Kami jadikan untuk neraka jahanam banyak dari jin dan
manusia yang mempunyai hati (tetapi) tidak mahu memahami dengannya (ayat-ayat
Allah), dan yang mempunyai mata (tetapi) tidak mahu melihat dengannya (bukti keesaan
Allah) dan yang mempunyai telinga (tetapi) tidak mahu mendengar dengannya (ajaran
dan nasihat); mereka itu seperti binatang ternak, bahkan mereka lebih sesat lagi; mereka
itulah orang-orang yang lalai”.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, wabak penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masjid.
Sesungguhnya hanya kepada-Mu jua Ya Allah, doa kami mohon diperkenan dan diterima.

